
   
 

28. februar 2020 

 

Inatsisartut Suleriaasianni § 37 imm. 1 naapertorlugu Naalakkersuisunut apeqqutit imaattut matumuuna 

saqqummiuppakka: 

 

Naalakkersuisunut apeqqutit: 

1. Sapaatip akunneranut agguaqatigiisillugu 40 tiimit sulisarneq 35 tiiminut 32 tiiminullu 

appartinneqarpata qanoq naleqassava? 

 

2. Inuiaqatigiit aningaasaataannut qanoq iluanaarutaassava sapaatip akunneranut sulisarneq 42 tiiminut 

45 tiiminulluunniit qaffatsinneqaraluarpata? 

 

3. Sulisartuni qanoq amerlatigisut ataatsiinnaanngitsumik inuussutissarsiuteqarpat? 

 

4. Sulisartuni qanoq amerlatigisut angerlarsimaffimmini 18-iliineqanngitsunik meerartaqarpat? 

 

5. Innuttaasunut angerlarsimaffimmi 18-iliineqanngitsunik meerartalinnut najungaqatigiinnut, 

meeqqanut tamanut inummut ilanngaat qaammammut 1000 kr.-imik naleqartumik 

eqqussisoqaraluarpat qanoq akeqassangaluarpa?   

 

6. Sulinerup nalaani ullormut minnerpaamik 30 minutsinik aningaasarsiaqaatigalugu eqaarsaartarnissaq 

eqqunneqartuuppat qanoq akeqassava? 

 

7. Naalakkersuisut suliamut allanik soqutiginaatilinnik paasissutissaqarpat? 

(Inatsisartunut ilaasortaq Anna Wangenheim, Demokraatit) 

 

Tunngavilersuut 

Nunani allani piffissaq tamakkerlugu atorfiit Kalaallit nunaanni piffissaq tamakkerlugu atorfiit 40 tiiminik 

suliffiusartunut naleqqiullugit, naluneqanngilanngitsumik annikinnerupput. Misissuinerit arlaqartut  

takutissimavaat sullerissuseq, nammassisaqarsinnaaneq napparsimallutillu sulinngitsoortarnerit, sapaatillu 

akunneranut tiimit suliffiusartunut atassuteqartartut. 

 

Taamaammallu inatsit maanna atuuttut allanngorneratigut qanoq ililluta suliffinni 

nammassisaqarsinnaaneq, sullerissuseq, iluarusunnerlu siuarsarsinnaanerigut misissornissaa 

pissanganarpoq. Taassumallu saniatigut ilisimaneqarpoq sulisartut akornganni arlallit sapaatip akunneranut 

40 tiimit sinnerlugit sulisartut ilaatigut sulisussaaleqineq, namminerlu piumassuseq peqqutigalugit. 

Tamanna iluaqutaallunilu ajoqutaasinnaavoq, tassami ilisimatusarnikkut paasineqarnikuuvoq sulinermi 

sivisuumik ulapippallaarneq, sulinermi avatagiisit allat apeqqutaatillugit, stressernermut nappaatinullu 

allanut qanillisaataasartoq, tamannalu inunnut ataasiakkaanut inuiaqatigiinnullu aningaasatigut 

aningaasartuuutaasorujuuvoq. 

 



   
 

§37-imut apeqqutigisamasannut nr. 340-imut Naalakkersuisut akissutaanni erserpoq Kalallit Nunanni 

Danmark-imut naleqqiulluta napparsimallutik sulinngitsoortarnerit annertunerusut. Isumaginninnermi 

unammilligassat eqqarsaatigalugit tarnikkut inooqataanikkullu pissutsit, akunnerillu suliffiusartut imminut 

ataqssuteqaqatigiissinnaapput, tamannalu suliffeqqarfinni ataasiakkaani siuariartornermut, 

ineriartornermullu akornutaasinnalluni. Napparsimalluni sulinngitsoortarnerit akisupput. 

Napparsimasoqartillugu suleqataasut ulapinnerusariaqartarput suliassanillu amerlanernik 

artukkerneqartarlutik. Sulisussarniornermi ajornartorsiutivut eqqarsaatigalugit sulinermi akunnerit 

allanngortinnissaata qanoq kinguneqartitsissanersut misissornissaa pissusissamisoorsoraara, 

inuiaqatigiinnut inuinnarnullu iluaqutaasinnaasut eqqarsaatigalugit. 

 

Pinaveersaartitsinermut periusissiaq pingaarutilik tassaasinnaavoq sulinerup nalaani eqaarsaartarnissaq. 

Suliffeqarfiit ataasiakkaat sulinermi avatagiisinut inatsit malinnissaat nammineq aisussaafigaat, taamaattorli 

isumaqarpunga inatsisiliortutut sulinermi atugassarititaasunik pitsaanernik sinaakkutiliornissaamut 

oqaluuserisassatut qaqitseqataasinnaasugut, taamaammallu sulinerup nalaani aningaasarsiaqaatigalugu 

eqaarsaarsinnaanissamut tunngasut apeqqutigaakka. Tamassuma aamma GIF-ip nunatsinni nunallu 

assigiinngitsut akornganni 2030 angutinnagu timersornerpaajunissarput anguniangaqarneranut, 

taamaalinikkullu Kalaallit Nunaat sulinermi pitsaasumik oqimaaqatigiitsumillu innuneqarnissamut 

siuttunngornissarput nunarsuarmi ilisimaneqalernissatsinnut taperseeqataasinnaavoq. 

 

Taassumallu saniatigut ilaqutariit meerartallit, meeqqeriviit, atuarfiit, sulinngiffeqarnermi, 

angerlasimaffiullu akornganni suleqatigiinnermik nukitsorsaanissaq pisariaqarluinnarpoq. Ilaqutariinnut 

meerartalinnut tamatumuuna piffissaqarniarneq pisariaqavissortuuvoq. Isumaqarpunga, ilaqutariinnermi 

inooqatigiinneq sulinermilu inuuneq imminut ataqatigiinnerussasut, taamaalillunilu inuiaqatigiit 

aningaasaateqarneranut siuariartornermut iluqautaasuusinnaalluni, saniatigullu ilaqutaqarnissamut 

kissaateqarnermut nukittorsaaqataassalluni.   

 

 

Apeqqutima ullut sulliviit naliginnaasut qulit iluanni akineqarnissaat kissaatigaara. 

 

 

   


